
Broj: 11-07-6-84-7/2026

Sarajevo, 26.02.2026. godine


Prvostepena disciplinska komisija za sudije Visokog sudskog i tužilačkog vijeća Bosne i Hercegovine, u sastavu sutkinja Danka Šimunović, predsjedavajuća Komisije, sutkinja Sanela Gorušanović-Butigan i tužilac Saša Sarajlić, kao članovi Komisije, odlučujući po disciplinskoj tužbi Ureda disciplinskog tužioca Visokog sudskog i tužilačkog vijeća Bosne i Hercegovine, broj: UDT DD 015045 25 3 od 11.12.2025. godine, protiv tužene M.H., sutkinje Osnovnog suda u ..., nakon održane glavne rasprave 26.02.2026. godine kojoj su prisustvovali ispred Ureda disciplinskog tužioca Alma Hasanović, disciplinska tužiteljica u odsustvu uredno obavještene tužene, dana 26.02.2026. godine, donijela je slijedeću:

O D L U K U

M.H.
sutkinja Osnovnog suda u ... 
O D G O V O R N A   J E


Što je:


suprotno članu 86. stav 1. Zakona o Visokom sudskom i tužilačkom vijeću Bosne i Hercegovine, suprotno članu 33. stav 1. Pravilnika Visokog sudskog i tužilačkog vijeća Bosne i Hercegovine u vezi s izvještavanjem o imovini i interesima o dostavljanju izvještaja, suprotno Zaključku Visokog sudskog i tužilačkog vijeća Bosne i Hercegovine, donesenog po tački 21. dnevnog reda sjednice održane 28. i 29. maja 2025. godine te suprotno Informaciji VSTV BiH o podnošenju izvještaja o imovini i interesima sudija i tužilaca za 2023. i 2024. godinu BIH br. 15-09-10-1997-1/2025 od 9.6.2025. godine kojom je tužena pozvana elektronskom poštom na adresu ...@pravosudje.ba, da u ostavljenom roku od 90 (devedeset) dana, a koji rok je tekao u periodu od 9. juna 2025. godine do 9. septembra 2025. godine, dostavi Izvještaj o imovini i interesima za 2023. godinu i Izvještaj o imovini i interesima za 2024. godinu, propustila dostaviti navedene izvještaje u ostavljenom roku kao i nakon proteka navedenog roka najmanje do dana 10. decembra 2025. godine. 


Dakle, 


tužena je suprotno obavezi dostavljanja Izvještaja o imovini i interesima za 2023. godinu i Izvještaja o imovini i interesima za 2024. godinu, propisanoj zakonskim i podzakonskim aktima, te oglušujući se o zaključak i poziv VSTV BIH da ispuni navedenu obavezu u roku i na način određen od strane Visokog sudskog i tužilačkog vijeća Bosne i Hercegovine, svjesno propustila dostaviti navedene izvještaje Visokom sudskom i tužilačkom vijeću Bosne i Hercegovine u zadanom roku kao i po isteku navedenog roka, 


Čime je,


počinila disciplinski prekršaj iz člana 56. stav (1) tačka l.: „kršenje odredbi ovog zakona o dostavljanju izvještaja o imovini i interesima“ Zakona o Visokom sudskom i tužilačkom vijeću Bosne i Hercegovine.


pa se tuženoj u skladu sa čl. 58. stav (1) tačka c) i 59. Zakona o Visokom sudskom i tužilačkom vijeću Bosne i Hercegovine izriče:
DISCIPLINSKA MJERA
Smanjenje plaće za pedeset posto (50%) na period od dvanaest (12) mjeseci
O b r a z l o ž e nj e


Ured disciplinskog tužioca Visokog sudskog i tužilačkog vijeća Bosne i Hercegovine (u daljem tekstu: Ured disciplinskog tužioca/UDT) je dana 11.12.2025. godine, Prvostepenoj disciplinskoj komisiji Visokog sudskog i tužilačkog vijeća Bosne i Hercegovine (u daljem tekstu: Komisija, Prvostepena disciplinska komisija) podnio disciplinsku tužbu, broj: UDT DD 015045 25 3, protiv tužene M.H., sutkinje Osnovnog suda u ..., zbog disciplinskog prekršaja iz člana 56. stav (1) tačka l. Zakona o Visokom sudskom i tužilačkom vijeću Bosne i Hercegovine „kršenje odredbi ovog zakona o dostavljanju izvještaja o imovini i interesima“ (u daljem tekstu: Zakon o VSTV-u BiH).

U disciplinskoj tužbi je navedeno da je tužena suprotno članu 86. stav 1. Zakona o Visokom sudskom i tužilačkom vijeću Bosne i Hercegovine, suprotno članu 33. stav 1. Pravilnika Visokog sudskog i tužilačkog vijeća Bosne i Hercegovine u vezi s izvještavanjem o imovini i interesima o dostavljanju izvještaja, suprotno Zaključku Visokog sudskog i tužilačkog vijeća Bosne i Hercegovine, donesenog po tački 21. dnevnog reda sjednice održane 28. i 29. maja 2025. godine te suprotno Informaciji VSTV BiH o podnošenju izvještaja o imovini i interesima sudija i tužilaca za 2023. i 2024. godinu BIH br. 15-09-10-1997-1/2025 od 9.6.2025. godine kojom je tužena pozvana elektronskom poštom na adresu ...@pravosudje.ba, da u ostavljenom roku od 90 (devedeset) dana, a koji rok je tekao u periodu od 9. juna 2025. godine do 9. septembra 2025. godine, dostavi Izvještaj o imovini i interesima za 2023. godinu i Izvještaj o imovini i interesima za 2024. godinu, propustila dostaviti navedene izvještaje u ostavljenom roku kao i nakon proteka navedenog roka najmanje do dana 10.decembra 2025. godine.

Dakle, tužena je suprotno obavezi dostavljanja Izvještaja o imovini i interesima za 2023. godinu i Izvještaja o imovini i interesima za 2024. godinu, propisanoj zakonskim i podzakonskim aktima, te oglušujući se o zaključak i poziv VSTV BIH da ispuni navedenu obavezu u roku i na način određen od strane Visokog sudskog i tužilačkog vijeća Bosne i Hercegovine, svjesno propustila dostaviti navedene izvještaje Visokom sudskom i tužilačkom vijeću Bosne i Hercegovine u zadanom roku kao i po isteku navedenog roka, čime je počinila disciplinski prekršaj iz člana 56. stav (1) tačka l.: „kršenje odredbi ovog zakona o dostavljanju izvještaja o imovini i interesima“ Zakona o VSTV-u BiH.


U odgovoru na disciplinsku tužbu tužena je navela da priznaje disciplinski prekršaj koji joj se stavlja na teret predmetnom disciplinskom tužbom, te prihvata odgovornost za isti. Tužena je u odgovoru na disciplinsku tužbu skrenula pažnju Komisiji da prilikom odlučivanja o disciplinskoj mjeri ima u vidu sljedeće olakšavajuće okolnosti: U toku 2023. i 2024. godine tužena je imala određene porodične i zdravstvene probleme. Tužena ističe da joj je u decembru 2023. godine nakon teške bolesti preminuo suprug A.H.. Također, navodi da je tokom 2024. godine imala određene zdravstvene probleme, a tri godine ranije je imala moždani udar, te navodi da se od posljedica istog zdravstveno nije potpuno oporavila ni do dan danas. Nakon moždanog udara operisani su joj krvni sudovi vrata radi ateroskleroze. Ističe da uz odgovor na disciplinsku tužbu dostavlja i lične finansijske izvještaje za 2023. god i 2024. god., obzirom da je lično primila informaciju tek uz disciplinsku tužbu. Navodi da ukoliko su joj ranije dostavljani izvještaji elektronskom poštom, nije odgovarala na poziv za dostavu tih izvještaja jer vrlo rijetko čita e-mailove, a još rjeđe odgovara na iste, iz razloga što je pogrešno smatrala da je odgovaranje na silne e-mailove gubljenje vremena koje joj je, kako navodi, bilo potrebno za tekući rad po zaduženim predmetima i za ostvarenje norme. Tako da je u prethodne tri godine na prekršajnom referatu, koji joj je osnovni referat, ostvarivala godišnju od preko 200%, a Plan rješavanja starih predmeta realizovala sa 100%. Navodi da je osim predmeta iz prekršajnog referata ažurno radi i na predmetima izvršnog referata, koji izvršni predmeti su joj ostali u radu 2023. godine kada je sa izvršnog referata raspoređena na prekršajni referat. Imajući u vidu sve navedeno, te cijeneći činjenicu da nije radnije disciplinski odgovarala u prethodnih 20 godina od kada obavlja posao sudije, te predlaže Komisiji da joj izrekne što blažu sankciju, po mogućnosti opomenu.


Na ročištu za glavnu raspravu Ured disciplinskog tužioca proveo je dokaze uvidom i čitanjem: Zaključak Visokog sudskog i tužilačkog vijeća Bosne i Hercegovine sa sjednice održane 28. i 29.maja 2025. godine (tačka 21); Informacija o podnošenju izvještaja o imovini i interesima sudija i tužilaca za 2023. i 2024. godinu VSTV BiH broj: 15-09-10-1997-1/2025 od 9.6.2025. godine sa prilozima iz iste i popratnim dopisom dostavljenim elektronskom postom tuženoj; i Informacija o neispunjavanju obaveze za dostavljanje izvještaja o imovini i interesima, za M.H., sudiju Osnovnog suda u ..., Odjela za provođenje postupka po izvještajima Visokog sudskog i tužilačkog vijeća Bosne i Hercegovine br. 15-09-10-3591-9/2025 od 31.10.2025. godine sa prilogom: e-mail/upit od 24.9.2025. godine.


Na glavnoj raspravi provedeni su dokazi tužene, koje je dostavila uz odgovor na disciplinsku tužbu, uvidom i čitanjem i to: Otpusno pismo Univerzitetskog kliničkog centra Republike Srpske broj: protokola: 2588/21 od 05.01.2022. god za M.H.; Nalaz i mišljenje Univerzitetskog kliničnog centra Republike Srpske broj protokola: 0 od 17.01.2022. god. za M.H.; Izvod iz matične knjige umrlih broj: 05.12.2-202-1-617/23 od 13.12.2023. god. za A.H.; Nalaz i mišljenje Javne zdravstvene ustanove Dom zdravlja u ... od 03.08.2024. godine za M.H. ; Obrazac o imovini i interesima 2024. god. i Godišnji lični finansijski izvještaj za 2023. god.; Godišnji izvještaj o orijentacionim mjerilima za 2025. god.; Realizacija plana rješavanja predmeta; Godišnji izvještaj o orijentacionim mjerilima za 2024. god.; i Godišnji izvještaj o orijentacionim mjerilima za 2023. god.

U završnom izlaganju disciplinska tužiteljica je izjavila da obzirom da je tužena u odgovoru na disciplinsku tužbu priznala disciplinski prekršaj koji joj se stavlja na teret, Ured će kratko napomenuti da je ovaj disciplinski postupak pokrenut zbog disciplinskog prekršaja iz člana 56. stav 1. tačka l) Zakona o VSTV-u BiH „kršenje odredbi ovog zakona o dostavljanju izvještaja o imovini i interesima“, na način kako je to opisano u disciplinskoj tužbi. 


Ured ističe da tužena pored toga što svoju obavezu dostavljanja finansijskog izvještaj nije ispunila u zakonskom roku, niti u dodatnom roku od 90 dana koji je isticao 09.09.2025. god., tužena nije postupila niti dostavila izvještaje za 2023. i 2024. godinu. Ured napominje da tužena do momenta podnošenja disciplinske tužbe nije dostavila izvještaj zaključno sa 10.12.2025. godine, ali UDT napominje da je tužena uz odgovor na disciplinsku tužbu uz priznanje ovog disciplinskog prekršaja dostavila i izvještaje o imovini i interesima za 2023. i 2024. god.

Od olakšavajućih okolnosti Ured napominje da tužena nije ranije disciplinski kažnjavana, te da Ured nije prigovarao na dokaze tužene što će Komisija posebno i cijeniti. Ured smatra da tužena pored toga što nije ispunila zakonsku obavezu dostavljanja izvještaja, te je povrijedila i odredbe o transparentnosti i povjerenju javnosti u pravosudni sistem. Shodno svemu navedenom UDT predlaže da Komisija oglasi tuženu odgovornom i izrekne adekvatnu disciplinsku mjeru.


Nakon ocjene svih izvedenih dokaza, pojedinačno i u međusobnoj vezi shodno članu 8. ZPP-a, Prvostepena disciplinska komisija je utvrdila da je tužena odgovorna za disciplinski prekršaj iz člana 56. stav 1. tačka l. Zakona o VSTV-u BiH „kršenje odredbi ovog zakona o dostavljanju izvještaja o imovini i interesima“ Zakona o Visokom sudskom i tužilačkom vijeću Bosne i Hercegovine, koji je počinila na način opisan u izreci ove odluke. 


Među strankama nije sporno da je tužena kao sudija Osnovnog suda u ... imala zakonsku obavezu da dostavi Izvještaj o imovini i interesima za 2023. godinu i Izvještaj o imovini i interesima za 2024. godinu u skladu sa članom 86. stav 1. Zakona o VSTV-u BiH i članom 33. stav 1. Pravilnika VSTV-a BiH u vezi s izvještavanjem o imovini i interesima o dostavljanju izvještaja, te Zaključkom VSTV-a BiH, donesenog na sjednici VSTV-a BiH održanoj 28. i 29. maja 2025. godine, kao i Informaciji VSTV BiH o podnošenju izvještaja o imovini i interesima sudija i tužilaca za 2023. i 2024. godinu BIH br. 15-09-10-1997-1/2025 od 9.6.2025. godine kojom je tužena pozvana elektronskom poštom na adresu ... @pravosudje.ba, da u ostavljenom roku od 90 (devedeset) dana, a koji rok je tekao u periodu od 9. juna 2025. godine do 9. septembra 2025. godine. Također, među strankama nije sporno da je tužena propustila dostaviti navedene izvještaje u ostavljenom roku kao i nakon proteka navedenog roka sve do 30.12.2025. god. kada je uz odgovor na disciplinsku tužbu navedene izvještaje poslala na adresu VSTV-u BiH, koji su u konačnici i proslijeđeni nadležnom odjelu. 


Dakle, među strankama nije sporno da je tužena suprotno obavezi dostavljanja Izvještaja o imovini i interesima za 2023. godinu i Izvještaja o imovini i interesima za 2024. godinu, propisanoj zakonskim i podzakonskim aktima, te oglušujući se o zaključak i poziv VSTV BIH da ispuni navedenu obavezu u roku i na način određen od strane VSTV-a BiH, svjesno propustila dostaviti navedene izvještaje VSTV-a BiH u zadanom roku kao i po isteku navedenog roka, čime je počinila disciplinski prekršaj iz člana 56. stav 1. tačka l. Zakona o VSTV-u BIH „kršenje odredbi ovog zakona o dostavljanju izvještaja o imovini i interesima“.


Materijalne dokaze koji se odnose na činjenice koje za stranke nisu sporne u ovom disciplinskom postupku, ova komisija neće posebno obrazlagati.

Kada su u pitanju ostali dokazi Komisija je utvrdila sljedeće:


Analizom provedenih dokaza: Otpusno pismo Univerzitetskog kliničkog centra Republike Srpske broj: protokola: 2588/21 od 05.01.2022. god za M.H.; Nalaz i mišljenje Univerzitetskog kliničnog centra Republike Srpske broj protokola: 0 od 17.01.2022. god. za M.H.; Nalaz i mišljenje Javne zdravstvene ustanove Dom zdravlja u ... od 03.08.2024. godine za M.H., Komisija je utvrdila da je tužena tokom januara 2022. god. kada je bila hospitalizovana, kao i tokom avgusta 2024. godine imala određene zdravstvene probleme u kojem je navedeno da je ranije operisala krvne sudove radi ateroskleroze, te da je imala moždani udar.


Detaljnom analizom materijalnog dokaza Izvod iz matične knjige umrlih broj: 05.12.2-202-1-617/23 od 13.12.2023. god. za H.A. Komisija je utvrdila da je suprug tužene A.H. preminuo 12.12.2023. godine.

Detaljnom analizom materijalnog dokaza Pregled odsustva tužene u periodu 1.1.2025. – 11.12.2025. godine prema evidenciji Osnovnog suda u ... Komisija je utvrdila da je tužena po osnovu bolovanja bila odsutna 22 radna dana u periodu od 26.03.2025. do 28.04.2025. godine.

Uvidom u provedeni dokaz Obrazac o imovini i interesima 2024. god. i Godišnji lični finansijki izvještaj za 2023. god.; Godišnji izvještaj o orijentacionim mjerilima za 2025. god.; Komisija je utvrdila da je tužena popunila i dostavila navedene obrasce, koji su sa zakašnjenjem proslijeđeni nadležnom odjelu.


Analizom provedenog dokaza Realizacija plana rješavanja predmeta za M.H. Komisija je utvrdila da je tužena za periode 01.01.2016. god. – 31.12.2019. god.; 01.01.2020. – 31.12.2021. god.; 01.01.2022. god. - 31.12.2023. god.; i 01.01.2024. god – 24.12.2025. god. 100% imala ukupno ostvarenje norme plana rješavanja predmeta u procentu 100%.


Uvidom u provedeni dokaz Godišnji izvještaj o orijentacionim mjerilima za 2024. god. Komisija je utvrdila da je tužena imala procent riješenih predmeta 221,17%, dok je iz provedenog dokaza Godišnji izvještaj o orijentacionim mjerilima za 2023. god. tužena imala procent riješenih predmeta 210,38%.
Odredbama člana 54. Zakona o VSTV-u BiH (Opće odredbe o disciplinskoj odgovornosti za disciplinske prekršaje), je propisano da: „Sudija, tužilac, dodatni sudija ili sudija-porotnik, uključujući i predsjednike sudova, glavne tužioce i njihove zamjenike, disciplinski su odgovorni za zakonom propisane disciplinske prekršaje koje su učinili s umišljajem ili iz nehata."

U pogledu subjektivnog odnosa tužene prema disciplinskom prekršaju, a imajući u vidu sve relevantne okolnosti konkretnog slučaja, Disciplinska komisija zaključuje da su tuženoj, kao nositeljici pravosudne funkcije, morali biti poznati propisi koji regulišu obavezu dostavljanja finansijskih izvještaja, posebno jer je prethodnih godina uredno dostavljala izvještaje, čime je potvrdila poznavanje svojih zakonskih obaveza. Shodno tome, propuštanje dostavljanja izvještaja i nakon direktnog poziva dopisom od 09.06.2025. godine koji joj je dostavljen elektronskom poštom na adresu ...@pravosudje.ba potvrđuje da se ne radi o previdu, već o svjesnom propuštanju obaveze koja joj je, kao dugogodišnjem sudiji, morala biti poznata i prioritetna. Komisija je stava da je tužena iskazala poseban stepen upornosti u kršenju obaveze dostavljanja izvještaja zanemarujući Zakon o VSTV-u BiH i podzakonske akte, uključujući i naknadno ignorisanje poziva nadležnog odjela. Dakle, prema pravnoj ocjeni ove komisije, tužena M.H. je prilikom učinjenja disciplinskog prekršaja detaljno opisanog u dispozitivu ove odluke, bila je svjesna da zbog njenog činjenja ili ne činjenja može nastupiti zabranjena posljedica, ali je pristala na njeno nastupanje (eventualni umišljaj).
Disciplinska komisija je, prilikom ocjene stepena disciplinske odgovornosti tužene, primijenila pravnu kvalifikaciju koja se temelji na materijalno-krivičnopravnom institutu subjektivnog odnosa prema učinjenom disciplinskom prekršaju. S obzirom na činjenicu da ovaj institut nije eksplicitno normiran ni Zakonom o VSTV-u BiH ni Poslovnikom VSTV-a BiH, Komisija je zaključila da je iz ove pravne kvalifikacije moguće izvesti zaključak o subjektivnoj odgovornosti tužene. Na taj način je ispunjen imperativni uslov propisan članom 54. Zakona o VSTV-u BiH, koji se odnosi na subjektivni odnos tužene prema inkriminisanom disciplinskom prekršaju, za koji je tužena oglašena odgovornom.
Odredba člana 58. Zakona o VSTV-u BiH propisuje da se za počinjeni disciplinski prekršaj sudiji i tužiocu može izreći jedna ili više disciplinskih mjera propisanih u stavu (1) i to: (a) pismenu opomenu koja se javno ne objavljuje; (b) javnu opomenu; (c) smanjenje plate za iznos do 50 posto, na period do jedne godine; (d) privremeno ili trajno upućivanje u drugi sud ili tužilaštvo; (e) premještanje s mjesta predsjednika suda na mjesto sudije, ili s mjesta glavnog tužioca ili zamjenika glavnog tužioca na mjesto tužioca; (f) razrješenje od dužnosti.

Odredba člana 59. Zakona o VSTV-u BiH propisuje principe i kriterije prilikom selekcije disciplinske mjere prema tuženoj koja je oglašena odgovornom i normira u stavu (1) da disciplinske komisije uzimaju u obzir sljedeće okolnosti: (a) broj i težinu inkriminiranog disciplinskog prekršaja i njegove posljedice; (b) stepen odgovornosti; (c) okolnosti pod kojima je disciplinski prekršaj učinjen; (d) dosadašnji rad i ponašanje počinioca prekršaja; i (e) sve druge okolnosti koje mogu utjecati na odluku o težini i vrsti disciplinske mjere, uključujući stepen kajanja i/ili saradnje koju je sudija ili tužilac manifestirao tokom disciplinskog postupka, kao i kriteriji determinirani Smjernicama za određivanje disciplinskih mjera u disciplinskim postupcima (usvojene na sjednici Vijeća, 8. jula 2016. godine).

Nakon što je nesporno utvrđeno da je tužena M.H. počinila disciplinski prekršaj iz člana 56. stav 1. tač. l. Zakona o VSTV-u BiH, Disciplinska komisija je izrekla disciplinsku mjeru – Smanjenje plaće za pedeset posto (50%) na period od dvanaest (12) mjeseci, iz člana 58. stav 1. tačka c) Zakona o VSTV-u BIH iz sljedećih razloga:

Prilikom individualizacije disciplinske mjere, te imajući u vidu zakonom propisane principe i kriterije, kao i pravila propisana Smjernicama, Disciplinska komisija je prvenstveno imala u vidu kao otežavajuće okolnosti da je tužena ovaj disciplinski prekršaj počinila iz eventualnog umišljaja. Ova disciplinska komisija nije mogla kao otežavajuće okolnosti cijeniti činjenice koje čine osnov disciplinske odgovornosti tužene.
U kontekstu olakšavajućih okolnosti, Disciplinska komisija je cijenila činjenicu da tužena do sada nije disciplinski odgovarala i da joj je utvrđena odgovornost za jedan disciplinski prekršaj. Također, kao olakšavjuće okolnosti, a na temelju provedenih dokaza, Komisija je cijenila da je tužena tokom 2022. godine i 2024. godine imala određene zdravstvene probleme, kao i posljedice tih zdravstvenih problema. Pored navedenog, Komisija je kao olakšavajuću okolnost cijenila činjenicu da je tužena uz odgovor na disciplinsku tužbu VSTV-u BiH dostavila Izvještaj o imovini i interesima za 2023. godinu i Izvještaj o imovini i interesima za 2024. godinu. U pogledu olakšavajućih okolnosti na strani tužene cijenjena je okolnost da je tužena u toku ovog disciplinskog postupka iskazala visok stepen saradnje u postupku pred ovom Komisijom, iskazanim priznanjem disciplinskog prekršaja.

Obzirom na utvrđene olakšavajuće okolnosti ova komisija je stava da je isti na granici sa mogućnošću izricanja jedne od blažih mjera, posebno imajući u vidu strogo propisane uslove za izricanje disciplinske mjere razrješenja od dužnosti sudije, zbog čega je Komisija odlučila da tuženoj izrekne disciplinsku mjeru Smanjenja plaće u najstrožem iznosu, u uvjerenju da će se i ovom disciplinskom mjerom ostvariti ciljevi i svrha specijalne prevencije.
Zbog svega navedenog, a cijeneći kriterije navedene u Smjernicama za određivanje disciplinskih mjera u disciplinskim postupcima, Prvostepena disciplinska komisija smatra da je izrečena disciplinska mjera, Smanjenje plaće za pedeset posto (50%) na period od dvanaest (12) mjeseci, u potpunosti adekvatna stepenu disciplinske odgovornosti i ozbiljnosti počinjenog disciplinskog prekršaja u konkretnom slučaju, te da će se navedenom mjerom prema tuženoj u potpunosti osigurati pravičnost i dosljednost disciplinskog sankcionisanja nosilaca pravosudnih funkcija od strane disciplinskih organa VSTV-a BiH, zbog čega je tuženoj za počinjeni disciplinski prekršaj, a imajući prethodno u vidu sve okolnosti koje se tiču prekršaja i počinioca, kao i olakšavajuće i otežavajuće okolnosti na strani tužene, izrekla pomenutu disciplinsku mjeru, u uvjerenju da tuženoj nije neophodno izricati najtežu disciplinsku mjeru, te da će se i ovom mjerom ostvariti svrha i ciljevi disciplinskog sankcionisanja. 

Komisija je, imajući u vidu sve prethodno opisane razloge, odlučila kao u izreci ove odluke.

POUKA O PRAVNOM LIJEKU: Protiv ove odluke može se izjaviti žalba Drugostepenoj disciplinskoj komisiji Visokog sudskog i tužilačkog vijeća BiH u roku od 15 dana od dana prijema odluke. Žalba se izjavljuje putem Prvostepene disciplinske komisije i podnosi se u dva primjerka za Komisiju i suprotnu stranu.

